
Τῌ ΑΓΙᾼ ΚΑΙ ΜΕΓΑΛῌ ΤΕΤΑΡΤῌ 
Τῇ ἁγίᾳ καὶ µεγάλῃ Τετάρτῃ, τῆς ἀλειψάσης τὸν Κύριον µύρῳ Πόρνης 

γυναικός, µνείαν ποιεῖσθαι οἱ θειότατοι Πατέρες ἐθέσπισαν, ὅτι πρὸ τοῦ 
σωτηρίου Πάθους µικρὸν τοῦτο γέγονε. 

ΕΙΣ ΤΟΝ ΟΡΘΡΟΝ 
Εὐλογήσαντος τοῦ ἱερέως τὸ Βασιλεῦ οὐράνιε...Τρισάγιον οἱ βασιλικοὶ ψαλµοὶ 
ΙΘ΄ και Κ’ καὶ πάλιν τὸ Τρισάγιον. Σῶσον Κύριε...Ἐλέησον ἡµᾶς ὁ Θεὸς... κλπ.  

ὁ Ἱερεὺς: Εὐλογητὸς ὁ Θεὸς ἡµῶν, πάντοτε, νῦν, καὶ ἀεί, καὶ εἰς τοὺς αἰῶνας 
τῶν αἰώνων.  
Ἀναγνώστης: Ἀµήν.  
Ὁ Προεστώς: Δόξα σοι ὁ Θεός, δόξα σοι.  
Βασιλεῦ οὐράνιε, Παράκλητε, τὸ Πνεῦµα τῆς ἀληθείας, ὁ πανταχοῦ παρὼν καὶ 
τὰ πάντα πληρῶν, ὁ θησαυρός τῶν ἀγαθῶν καὶ ζωῆς χορηγός, ἐλθὲ καὶ 
σκήνωσον ἐν ἡµῖν καὶ καθάρισον ἡµᾶς ἀπὸ πάσης κηλῖδος καὶ σῶσον, Ἀγαθὲ 
τὰς ψυχὰς ἡµῶν. 
  
Ἀναγνώστης: Ἀµήν. Ἅγιος ὁ Θεός, Ἅγιος Ἰσχυρός, Ἅγιος Ἀθάνατος, ἐλέησον 
ἡµᾶς (ἐκ γ')  

Δόξα Πατρί... Καὶ νῦν... 
Παναγία Τριάς, ἐλέησον ἡµᾶς.  
Κύριε, ἱλάσθητι ταῖς ἁµαρτίαις ἡµῶν,  
Δέσποτα, συγχώρησον τὰς ἀνοµίας ἡµῖν.  
Ἅγιε, ἐπίσκεψαι καὶ ἴασαι τὰς ἀσθενείας ἡµῶν,  
Ἕνεκεν τοῦ ὀνόµατός σου.    
Κύριε, ἐλέησον, Κύριε, ἐλέησον, Κύριε, ἐλέησον.   

Δόξα Πατρί.... Καὶ νῦν... 
Πάτερ ἡµῶν ὁ ἐν τοῖς οὐρανοῖς, ἁγιασθήτω τὸ ὄνοµά σου, ἐλθέτω ἡ βασιλεία 
σου, γενηθήτω τὸ θέληµά σου, ὡς ἐν οὐρανῷ, καὶ ἐπὶ τῆς γῆς. Τὸν ἄρτον ἡµῶν 
τόν ἐπιούσιον δὸς ἡµῖν σήµερον, καὶ ἄφες ἡµῖν τὰ ὀφειλήµατα ἡµῶν, ὡς καὶ 
ἡµεῖς ἀφίεµεν τοῖς ὀφειλέταις ἡµῶν, καὶ µὴ εἰσενέγκῃς ἡµᾶς εἰς πειρασµόν, 
ἀλλὰ ῥῦσαι ἡµᾶς ἀπὸ τοῦ πονηροῦ.  
ὁ Ἱερεὺς: Ὅτι σοῦ ἐστιν ἡ βασιλεία...  
ὁ Ἀναγνώστης: Ἀµήν. Κύριε ἐλέησον. (ιβ’) Δόξα Πατρί..Καὶ νῦν... 

Ἐµµελὴς ἀπαγγελία εἰς τὸ κλιτὸν ὕφος 
• Δεῦτε, προσκυνήσωµεν καὶ προσπέσωµεν τῷ βασιλεῖ ἡµῶν Θεῷ. 
• Δεῦτε, προσκυνήσωµεν καὶ προσπέσωµεν Χριστῷ, τῷ βασιλεῖ ἡµῶν Θεῷ. 
• Δεῦτε, προσκυνήσωµεν καὶ προσπέσωµεν αὐτῷ Χριστῷ, τῷ βασιλεῖ καὶ Θεῷ 

ἡµῶν.  
ΨΑΛΜΟΣ Ιθ'. (19). 

Ἐπακούσαι σου Κύριος ἐν ἡµέρᾳ θλίψεως, ὑπερασπίσαι σου τὸ ὄνοµα τοῦ Θεοῦ 
Ἰακὼβ. 
Ἐξαποστείλαι σοι βοήθειαν ἐξ ἁγίου, καὶ ἐκ Σιὼν ἀντιλάβοιτό σου. 
Μνησθείη πάσης θυσίας σου, καὶ τὸ ὁλοκαύτωµά σου πιανάτω. 
Δῴη σοι Κύριος κατὰ τὴν καρδίαν σου, καὶ πᾶσαν τὴν βουλήν σου πληρώσαι . 
Ἀγαλλιασόµεθα ἐπὶ τῷ σωτηρίῳ σου, καὶ ἐν ὀνόµατι Κυρίου Θεοῦ ἡµῶν 
µεγαλυνθησόµεθα. 
Πληρώσαι Κύριος πάντα τὰ αἰτήµατά σου· νῦν ἔγνων, ὅτι ἔσωσε Κύριος τὸν 
χριστὸν αὐτοῦ. 
Ἐπακούσεται αὐτοῦ ἐξ οὐρανοῦ ἁγίου αὐτοῦ, ἐν δυναστείαις ἡ σωτηρία τῆς  
δεξιᾶς αὐτοῦ. 
Οὗτοι ἐν ἅρµασι, καὶ οὗτοι ἐν ἵπποις, ἡµεῖς δὲ ἐν ὀνόµατι Κυρίου Θεοῦ ἡµῶν 
ἐπικαλεσόµεθα. 
Αὐτοὶ συνεποδίσθησαν καὶ ἔπεσον, ἡµεῖς δὲ ἀνέστηµεν, καὶ ἀνωρθώθηµεν. 
Κύριε, σῶσον τὸν Βασιλέα, καὶ ἐπάκουσον ἡµῶν, ἐν ᾗ ἂν ἡµέρᾳ ἐπικαλεσώµεθά 
σε. 
 

ΨΑΛΜΟΣ Κ' (20). 
 

Κύριε, ἐν τῇ δυνάµει σου εὐφρανθήσεται ὁ Βασιλεύς,  καὶ ἐπὶ τῷ σωτηρίῳ σου 
ἀγαλλιάσεται σφόδρα.  
Τὴν ἐπιθυµίαν τῆς καρδίας αὐτοῦ ἔδωκας αὐτῷ, καὶ  τὴν θέλησιν τῶν χειλέων 
αὐτοῦ οὐκ ἐστέρησας αὐτὸν . 
Ὅτι προέφθασας αὐτὸν ἐν εὐλογίαις χρηστότητας, ἔθηκας ἐπὶ τὴν κεφαλὴν 
αὐτοῦ στέφανον ἐκ λίθου τιµίου. 
Ζωὴν ᾐτήσατό σε, καὶ ἔδωκας αὐτῷ µακρότητα ἡµερῶν εἰς αἰῶνα αἰῶνος. 
Μεγάλη ἡ δόξα αὐτοῦ ἐν τῷ σωτηρίῳ σου· δόξαν, καὶ µεγαλοπρέπειαν 
ἐπιθήσεις ἐπ᾽ αὐτόν. 
Ὅτι δῴης αὐτῷ εὐλογίαν εἰς αἰῶνα αἰῶνος· εὐφρανεῖς αὐτὸν ἐν χαρᾷ µετὰ τοῦ 
προσώπου σου. 
Ὅτι ὁ  Βασιλεὺς ἐλπίζει ἐπὶ Κύριον, καὶ ἐν τῷ ἐλέει τοῦ Ὑψίστου οὐ µὴ  σαλευθῇ. 
Εὑρεθείη ἡ χείρ σου πᾶσι τοῖς ἐχθροῖς σου, ἡ δεξιά σου εὕροι πάντας τοὺς 
µισοῦντάς σε. 
Ὅτι θήσεις αὐτοὺς ὡς κλίβανον πυρός, εἰς καιρὸν τοῦ προσώπου σου. 
Κύριος ἐν ὀργῇ αὐτοῦ συνταράξει αὐτούς, καὶ καταφάγεται αὐτοὺς πῦρ. 
Τὸν καρπὸν αὐτῶν ἀπὸ τῆς γῆς ἀπολεῖς, καὶ τὸ σπέρµα αὐτῶν ἀπὸ υἱῶν 
ἀνθρώπων. 
Ὅτι ἔκλιναν εἰς σὲ κακά, διελογίσαντο βουλάς, αἷς οὐ µὴ δύνωνται στῆναι. 
Ὅτι θήσεις αὐτοὺς νῶτον· ἐν τοῖς περιλοίποις σου ἑτοιµάσεις τὸ πρόσωπον 
αὐτῶν. 

Ὑψώθητι, Κύριε, ἐν τῇ δυνάµει σου · ᾄσοµεν, καὶ ψαλοῦµεν τὰς δυναστείας σου.  
 

Δόξα Πατρὶ.... Καὶ νῦν...  
Τρισάγιον. Παναγία Τριάς, Πάτερ ἡµῶν, Ὅτι σοῦ ἐστιν. 

 
ὁ Ἀναγνώστης: Ἀµὴν. 

Τροπάρια 
Σῶσον, Κύριε, τὸν λαόν σου, καὶ εὐλόγησον τὴν κληρονοµίαν σου, νίκας τοῖς 
βασιλεῦσι, κατὰ βαρβάρων δωρούµενος, καὶ τὸ σὸν φυλάττων, διὰ τοῦ Σταυροῦ 
σου πολίτευµα.  

Δόξα Πατρὶ... 
Ὁ ὑψωθεὶς ἐν τῷ Σταυρῷ ἑκουσίως, τῇ ἐπωνύµῳ σου καινῇ πολιτείᾳ, τοὺς 
οἰκτιρµούς σου δώρησαι, Χριστὲ ὁ Θεός, εὔφρανον ἐν τῇ δυνάµει σου, τοὺς 
πιστοὺς βασιλεῖς ἡµῶν, νίκας χορηγῶν αὐτοῖς, κατὰ τῶν πολεµίων, τὴν 
συµµαχίαν ἔχοιεν τὴν σήν, ὅπλον εἰρήνης, ἀήττητον τρόπαιον.  

Καὶ νῦν... Θεοτοκίον 
Προστασία φοβερὰ καὶ ἀκαταίσχυντε, µὴ παρίδῃς, ἀγαθή, τὰς ἱκεσίας ἡµῶν, 
πανύµνητε Θεοτόκε, στήριξον ὀρθοδόξων πολιτείαν, σῷζε οὓς ἐκέλευσας 
βασιλεύειν, καὶ χορήγει αὐτοῖς οὐρανόθεν τὴν νίκην, διότι ἔτεκες τὸν Θεόν, 
µόνη εὐλογηµένη.  
  
• Ἐλέησον ἡµᾶς ὁ Θεὸς κατὰ τὸ µέγα ἐλεός σου, δεόµεθά σου, ἐπάκουσον καὶ 

ἐλέησον.  
• ὁ Χορὸς: Κύριε, ἐλέησον (γ'). 
• Ἔτι δεόµεθα ὑπὲρ τῶν εὐσεβῶν καὶ ὀρθοδόξων Χριστιανῶν.  
• Ἔτι δεόµεθα ὑπὲρ τοῦ Ἀρχιεπισκόπου ἡµῶν,(δεῖνος), καὶ πάσης τῆς ἐν 

Χριστῷ ἡµῶν ἀδελφότητος.  
Ὅτι ἐλεήµων καὶ φιλάνθρωπος Θεὸς ὑπάρχεις, καὶ σοὶ τὴν δόξαν 
ἀναπέµποµεν, τῷ Πατρὶ καὶ τῷ Υἱῷ καὶ τῷ Ἁγίῳ Πνεύµατι, νῦν καὶ ἀεὶ καὶ εἰς 
τους αἰῶνας τῶν αἰώνων.  
  
Ἀναγνώστης:  Ἀµήν. Ἐν ὀνόµατι Κυρίου, εὐλόγησον, Πάτερ.  
  
Ἱερεὺς: Δόξα τῇ ἁγίᾳ καὶ ὁµοουσίῳ, καὶ ζωοποιῷ καὶ ἀδιαιρέτῳ Τριάδι, πάντοτε, 
νῦν, καὶ ἀεί, καὶ εἰς τοὺς αἰῶνας τῶν αἰώνων.  
  
Ὁ Προεστὼς ἢ ὁ Ἀναγνώστης: Ἀµήν.  
Δόξα ἐν ὑψίστοις Θεῷ, καὶ ἐπὶ γῆς εἰρήνη, ἐν ἀνθρώποις εὐδοκία. (ἐκ τρίτου).  
Κύριε, τὰ χείλη µου ἀνοίξεις, καὶ τὸ στόµα µου ἀναγγελεῖ τὴν αἴνεσίν σου (δίς).  

Ψαλµὸς γ’ ( 3 )  

• Κύριε τί ἐπληθύνθησαν οἱ θλίβοντές µε πολλοὶ ἐπανίστανται ἐπ' ἐµὲ; 
• Πολλοὶ λέγουσιν τῇ ψυχῇ µου οὐκ ἔστιν σωτηρία αὐτῷ ἐν τῷ Θεῷ αὐτοῦ.  
• Σὺ δὲ Κύριε ἀντιλήπτωρ µου εἶ δόξα µου καὶ ὑψῶν τὴν κεφαλήν µου. 
• Φωνῇ µου πρὸς κύριον ἐκέκραξα καὶ ἐπήκουσέ µου ἐξ ὄρους ἁγίου αὐτοῦ.  
• Ἐγὼ ἐκοιµήθην καὶ ὕπνωσα ἐξηγέρθην ὅτι κύριος ἀντιλήψεταί µου. 
• Οὐ φοβηθήσοµαι ἀπὸ µυριάδων λαοῦ τῶν κύκλῳ συνεπιτιθεµένων µοι. 
• Ἀνάστα, Κύριε, σῶσόν µε ὁ Θεός µου ὅτι σὺ ἐπάταξας πάντας τοὺς 

ἐχθραίνοντάς µοι µαταίως ὀδόντας ἁµαρτωλῶν συνέτριψας.  
• Τοῦ Κυρίου ἡ σωτηρία καὶ ἐπὶ τὸν λαόν σου ἡ εὐλογία σου. 

Καὶ πάλιν 
• Ἐγὼ ἐκοιµήθην καὶ ὕπνωσα ἐξηγέρθην ὅτι Κύριος ἀντιλήψεταί µου. 
  

Ψαλµὸς λζ’ (37) 
• Κύριε µὴ τῷ θυµῷ σου ἐλέγξῃς µε µηδὲ τῇ ὀργῇ σου παιδεύσῃς µε, 
• ὅτι τὰ βέλη σου ἐνεπάγησάν µοι καὶ ἐπεστήριξας ἐπ' ἐµὲ τὴν χεῖρά σου  
• οὐκ ἔστιν ἴασις ἐν τῇ σαρκί µου ἀπὸ προσώπου τῆς ὀργῆς σου, 
• οὐκ ἔστιν εἰρήνη  ἐν τοῖς ὀστέοις µου ἀπὸ προσώπου τῶν ἁµαρτιῶν µου   
• ὅτι αἱ ἀνοµίαι µου ὑπερῇραν τὴν κεφαλήν µου ὡσεὶ φορτίον βαρὺ 

ἐβαρύνθησαν ἐπ' ἐµὲ 
• προσώζεσαν καὶ ἐσάπησαν οἱ µώλωπές µου ἀπὸ προσώπου τῆς ἀφροσύνης 

µου  
• ἐταλαιπώρησα καὶ κατεκάµφθην ἕως τέλους ὅλην τὴν ἡµέραν 

σκυθρωπάζων ἐπορευόµην  
• ὅτι αἱ ψόαι µου ἐπλήσθησαν ἐµπαιγµάτων καὶ οὐκ ἔστιν ἴασις ἐν τῇ σαρκί 

µου 
• ἐκακώθην καὶ ἐταπεινώθην ἕως σφόδρα ὠρυόµην ἀπὸ στεναγµοῦ τῆς 

καρδίας µου 
• Κύριε ἐναντίον σου πᾶσα ἡ ἐπιθυµία µου καὶ ὁ στεναγµός µου ἀπὸ σοῦ οὐκ 

ἀπεκρύβη 
• ἡ καρδία µου ἐταράχθη ἐγκατέλιπέ µε ἡ ἰσχύς µου καὶ τὸ φῶς τῶν 

ὀφθαλµῶν µου καὶ αὐτὸ οὐκ ἔστιν µετ' ἐµοῦ 
• οἱ φίλοι µου καὶ οἱ πλησίον µου ἐξ ἐναντίας µου ἤγγισαν καὶ ἔστησαν καὶ οἱ 

ἔγγιστά µου ἀπὸ µακρόθεν ἔστησαν 
• καὶ ἐξεβιάζοντο οἱ ζητοῦντες τὴν ψυχήν µου καὶ οἱ ζητοῦντες τὰ κακά µοι 

ἐλάλησαν µαταιότητας καὶ δολιότητας ὅλην τὴν ἡµέραν ἐµελέτησαν  
• ἐγὼ δὲ ὡσεὶ κωφὸς οὐκ ἤκουον καὶ ὡσεὶ ἄλαλος οὐκ ἀνοίγων τὸ στόµα αὐτοῦ  
• καὶ ἐγενόµην ὡσεὶ ἄνθρωπος οὐκ ἀκούων καὶ οὐκ ἔχων ἐν τῷ στόµατι αὐτοῦ 

ἐλεγµοὺς  
• ὅτι ἐπὶ σοὶ Κύριε ἤλπισα σὺ εἰσακούσῃ Κύριε ὁ Θεός µου  

• ὅτι εἶπον΄ µήποτε ἐπιχαρῶσί µοι οἱ ἐχθροί µου καὶ ἐν τῷ σαλευθῆναι πόδας 
µου ἐπ' ἐµὲ ἐµεγαλοῤῥηµόνησαν  

• ὅτι ἐγὼ εἰς µάστιγας ἕτοιµος καὶ ἡ ἀλγηδών µου ἐνώπιόν µου διὰ παντὸς  
• ὅτι τὴν ἀνοµίαν µου ἐγὼ ἀναγγελῶ καὶ µεριµνήσω ὑπὲρ τῆς ἁµαρτίας µου  
• οἱ δὲ ἐχθροί µου ζῶσι καὶ κεκραταίωνται ὑπὲρ ἐµὲ καὶ ἐπληθύνθησαν οἱ 

µισοῦντές µε ἀδίκως  
• οἱ ἀνταποδιδόντες µοι κακὰ ἀντὶ ἀγαθῶν ἐνδιέβαλλόν µε ἐπεὶ κατεδίωκον 

δικαιοσύνην.  
• Μὴ ἐγκαταλίπῃς µε Κύριε ὁ Θεός µου µὴ ἀποστῇς ἀπ' ἐµοῦ  
• Πρόσχες εἰς τὴν βοήθειάν µου Κύριε τῆς σωτηρίας µου.  

Καὶ πάλιν 
• Μὴ ἐγκαταλίπῃς µε Κύριε ὁ Θεός µου µὴ ἀποστῇς ἀπ' ἐµοῦ  
• Πρόσχες εἰς τὴν βοήθειάν µου Κύριε τῆς σωτηρίας µου. 
  

Ψαλµὸς ξβ’ (62) 
• Ὁ Θεὸς ὁ Θεός µου πρὸς σὲ ὀρθρίζω 
• ἐδίψησέ σε ἡ ψυχή µου ποσαπλῶς σοι ἡ σάρξ µου ἐν γῇ ἐρήµῳ καὶ ἀβάτῳ καὶ 

ἀνύδρῳ΄ 
• οὕτως ἐν τῷ ἁγίῳ ὤφθην σοι, τοῦ ἰδεῖν τὴν δύναµίν σου καὶ τὴν δόξαν σου 
• ὅτι κρεῖσσον τὸ ἔλεός σου ὑπὲρ ζωὰς, τὰ χείλη µου ἐπαινέσουσί σε  
• οὕτως εὐλογήσω σε ἐν τῇ ζωῇ µου ἐν τῷ ὀνόµατί σου ἀρῶ τὰς χεῖράς µου 
• ὡς ἐκ στέατος καὶ πιότητος ἐµπλησθείη ἡ ψυχή µου καὶ χείλη ἀγαλλιάσεως 

αἰνέσει τὸ στόµα µου  
• εἰ ἐµνηµόνευόν σου ἐπὶ τῆς στρωµνῆς µου, ἐν τοῖς ὄρθροις ἐµελέτων εἰς σὲ  
• ὅτι ἐγενήθης βοηθός µου καὶ ἐν τῇ σκέπῃ τῶν πτερύγων σου ἀγαλλιάσοµαι  
• ἐκολλήθη ἡ ψυχή µου ὀπίσω σου ἐµοῦ ἀντελάβετο ἡ δεξιά σου  
• αὐτοὶ δὲ εἰς µάτην ἐζήτησαν τὴν ψυχήν µου εἰσελεύσονται εἰς τὰ κατώτατα 

τῆς γῆς παραδοθήσονται εἰς χεῖρας ῥοµφαίας µερίδες ἀλωπέκων ἔσονται  
• ὁ δὲ βασιλεὺς εὐφρανθήσεται ἐπὶ τῷ Θεῷ ἐπαινεθήσεται πᾶς ὁ ὀµνύων ἐν 

αὐτῷ ὅτι ἐνεφράγῃ στόµα λαλούντων ἄδικα. 
Καὶ πάλιν 

• Ἐν τοῖς ὄρθροις ἐµελέτων εἰς σὲ ὅτι ἐγενήθης βοηθός µου καὶ ἐν τῇ σκέπῃ 
τῶν πτερύγων σου ἀγαλλιάσοµαι,  

• Ἐκολλήθη ἡ ψυχή µου ὀπίσω σου ἐµοῦ ἀντελάβετο ἡ δεξιά σου. 
  

Δόξα Πατρί... Καὶ νῦν...  
Ἀλληλούϊα, Ἀλληλούϊα, Ἀλληλούϊα, Δόξα σοι ὁ Θεὸς 

Κύριε, ἐλέησον. Κύριε, ἐλέησον. Κύριε, ἐλέησον. 

Δόξα Πατρί... Καὶ νῦν...   
  

Ψαλµὸς πζ’ (87) 
• Κύριε ὁ Θεὸς τῆς σωτηρίας µου ἡµέρας ἐκέκραξα καὶ ἐν νυκτὶ ἐναντίον σου 
• εἰσελθέτω ἐνώπιόν σου ἡ προσευχή µου κλῖνον τὸ οὖς σου εἰς τὴν δέησίν µου  
• ὅτι ἐπλήσθη κακῶν ἡ ψυχή µου καὶ ἡ ζωή µου τῷ ᾅδῃ ἤγγισεν 
• προσελογίσθην µετὰ τῶν καταβαινόντων εἰς λάκκον ἐγενήθην ὡς 

ἄνθρωπος ἀβοήθητος, ἐν νεκροῖς ἐλεύθερος  
• ὡσεὶ τραυµατίαι καθεύδοντες ἐν τάφῳ ὧν οὐκ ἐµνήσθης ἔτι, καὶ αὐτοὶ ἐκ τῆς 

χειρός σου ἀπώσθησαν, 
• ἔθεντό µε ἐν λάκκῳ κατωτάτῳ ἐν σκοτεινοῖς καὶ ἐν σκιᾷ θανάτου, 
• ἐπ' ἐµὲ ἐπεστηρίχθη ὁ θυµός σου καὶ πάντας τοὺς µετεωρισµούς σου 

ἐπήγαγες ἐπ' ἐµὲ 
• ἐµάκρυνας τοὺς γνωστούς µου ἀπ' ἐµοῦ ἔθεντό µε βδέλυγµα ἑαυτοῖς 
• παρεδόθην καὶ οὐκ ἐξεπορευόµην οἱ ὀφθαλµοί µου ἠσθένησαν ἀπὸ 

πτωχείας 
• ἐκέκραξα πρὸς σὲ Κύριε ὅλην τὴν ἡµέραν διεπέτασα πρὸς σὲ τὰς χεῖράς µου  
• µή τοῖς νεκροῖς ποιήσεις θαυµάσια; ἢ ἰατροὶ ἀναστήσουσι καὶ 

ἐξοµολογήσονταί σοι; 
• µή διηγήσεταί τις ἐν τῷ τάφῳ τὸ ἔλεός σου καὶ τὴν ἀλήθειάν σου ἐν τῇ 

ἀπωλεία; 
• µή γνωσθήσεται ἐν τῷ σκότει τὰ θαυµάσιά σου καὶ ἡ δικαιοσύνη σου ἐν γῇ 

ἐπιλελησµένῃ; 
• κᾀγὼ πρὸς σὲ Κύριε ἐκέκραξα καὶ τὸ πρωΐ ἡ προσευχή µου προφθάσει σε  
• ἵνα τί Κύριε ἀπωθῇ τὴν ψυχήν µου ἀποστρέφεις τὸ πρόσωπόν σου ἀπ' ἐµοῦ;  
• πτωχός εἰµι ἐγὼ καὶ ἐν κόποις ἐκ νεότητός µου ὑψωθεὶς δὲ ἐταπεινώθην καὶ 

ἐξηπορήθην  
• ἐπ' ἐµὲ διῆλθον αἱ ὀργαί σου, οἱ φοβερισµοί σου ἐξετάραξάν µε  
• ἐκύκλωσάν µε ὡσεὶ ὕδωρ ὅλην τὴν ἡµέραν περιέσχον µε ἅµα  
• ἐµάκρυνας ἀπ' ἐµοῦ φίλον καὶ πλησίον καὶ τοὺς γνωστούς µου ἀπὸ 

ταλαιπωρίας . 
Καὶ πάλιν 

• Κύριε ὁ Θεὸς τῆς σωτηρίας µου ἡµέρας ἐκέκραξα καὶ ἐν νυκτὶ ἐναντίον σου.  
• Εἰσελθέτω ἐνώπιόν σου ἡ προσευχή µου κλῖνον τὸ οὖς σου εἰς τὴν δέησίν 

µου. 
  

Ψαλµὸς ρβ’(102) 
• Εὐλόγει ἡ ψυχή µου τὸν Κύριον καὶ πάντα τὰ ἐντός µου τὸ ὄνοµα τὸ ἅγιον 

αὐτοῦ 

• Εὐλόγει ἡ ψυχή µου τὸν κύριον καὶ µὴ ἐπιλανθάνου πάσας τὰς 
ἀνταποδόσεις αὐτοῦ  

• τὸν εὐϊλατεύοντα πάσας τὰς ἀνοµίας σου τὸν ἰώµενον πάσας τὰς νόσους 
σου  

• τὸν λυτρούµενον ἐκ φθορᾶς τὴν ζωήν σου τὸν στεφανοῦντά σε ἐν ἐλέει καὶ 
οἰκτιρµοῖς  

• τὸν ἐµπιπλῶντα ἐν ἀγαθοῖς τὴν ἐπιθυµίαν σου ἀνακαινισθήσεται ὡς ἀετοῦ 
ἡ νεότης σου  

• ποιῶν ἐλεηµοσύνας ὁ Κύριος καὶ κρῖµα πᾶσι τοῖς ἀδικουµένοις  
• ἐγνώρισεν τὰς ὁδοὺς αὐτοῦ τῷ Μωϋσῇ τοῖς υἱοῖς Ἰσραὴλ τὰ θελήµατα αὐτοῦ, 
• οἰκτίρµων καὶ ἐλεήµων ὁ κύριος µακρόθυµος καὶ πολυέλεος,  
• οὐκ εἰς τέλος ὀργισθήσεται οὐδὲ εἰς τὸν αἰῶνα µηνιεῖ,  
• οὐ κατὰ τὰς ἀνοµίας ἡµῶν ἐποίησεν ἡµῖν οὐδὲ κατὰ τὰς ἁµαρτίας ἡµῶν 

ἀνταπέδωκεν ἡµῖν   
• ὅτι κατὰ τὸ ὕψος τοῦ οὐρανοῦ ἀπὸ τῆς γῆς ἐκραταίωσεν Κύριος τὸ ἔλεος 

αὐτοῦ ἐπὶ τοὺς φοβουµένους αὐτὸν  
• καθόσον ἀπέχουσιν ἀνατολαὶ ἀπὸ δυσµῶν ἐµάκρυνεν ἀφ' ἡµῶν τὰς ἀνοµίας 

ἡµῶν  
• καθὼς οἰκτείρει πατὴρ υἱοὺς ᾠκτείρησεν κύριος τοὺς φοβουµένους αὐτὸν ὅτι 

αὐτὸς ἔγνω τὸ πλάσµα ἡµῶν ἐµνήσθη ὅτι χοῦς ἐσµεν  
• ἄνθρωπος, ὡσεὶ χόρτος αἱ ἡµέραι αὐτοῦ ὡσεὶ ἄνθος τοῦ ἀγροῦ οὕτως 

ἐξανθήσει  
• ὅτι πνεῦµα διῆλθεν ἐν αὐτῷ καὶ οὐχ ὑπάρξει καὶ οὐκ ἐπιγνώσεται ἔτι τὸν 

τόπον αὐτοῦ  
• τὸ δὲ ἔλεος τοῦ κυρίου ἀπὸ τοῦ αἰῶνος καὶ ἕως τοῦ αἰῶνος ἐπὶ τοὺς 

φοβουµένους αὐτὸν 
• καὶ ἡ δικαιοσύνη αὐτοῦ ἐπὶ υἱοῖς υἱῶν τοῖς φυλάσσουσιν τὴν διαθήκην αὐτοῦ 

καὶ µεµνηµένοις τῶν ἐντολῶν αὐτοῦ τοῦ ποιῆσαι αὐτὰς  
• Κύριος ἐν τῷ οὐρανῷ ἡτοίµασεν τὸν θρόνον αὐτοῦ καὶ ἡ βασιλεία αὐτοῦ 

πάντων δεσπόζει  
• εὐλογεῖτε τὸν κύριον πάντες οἱ ἄγγελοι αὐτοῦ δυνατοὶ ἰσχύϊ ποιοῦντες τὸν 

λόγον αὐτοῦ τοῦ ἀκοῦσαι τῆς φωνῆς τῶν λόγων αὐτοῦ  
• εὐλογεῖτε τὸν κύριον πᾶσαι αἱ δυνάµεις αὐτοῦ λειτουργοὶ αὐτοῦ οἱ ποιοῦντες 

τὸ θέληµα αὐτοῦ  
• εὐλογεῖτε τὸν κύριον πάντα τὰ ἔργα αὐτοῦ ἐν παντὶ τόπῳ τῆς δεσποτείας 

αὐτοῦ εὐλόγει ἡ ψυχή µου τὸν Κύριον  
Καὶ πάλιν 

• Ἐν παντὶ τόπῳ τῆς δεσποτείας αὐτοῦ εὐλόγει ἡ ψυχή µου τὸν Κύριον. 

Ψαλµὸς ρµβ’ (142) 
• Κύριε εἰσάκουσον τῆς προσευχῆς µου ἐνώτισαι τὴν δέησίν µου ἐν τῇ ἀληθείᾳ 

σου, εἰσάκουσόν µου ἐν τῇ δικαιοσύνῃ σου  
• καὶ µὴ εἰσέλθῃς εἰς κρίσιν µετὰ τοῦ δούλου σου ὅτι οὐ δικαιωθήσεται 

ἐνώπιόν σου πᾶς ζῶν,  
• ὅτι κατεδίωξεν ὁ ἐχθρὸς τὴν ψυχήν µου ἐταπείνωσεν εἰς γῆν τὴν ζωήν µου 
• ἐκάθισέ µε ἐν σκοτεινοῖς ὡς νεκροὺς αἰῶνος καὶ ἠκηδίασεν ἐπ' ἐµὲ τὸ 

πνεῦµά µου ἐν ἐµοὶ ἐταράχθη ἡ καρδία µου  
• ἐµνήσθην ἡµερῶν ἀρχαίων, ἐµελέτησα ἐν πᾶσι τοῖς ἔργοις σου ἐν ποιήµασιν 

τῶν χειρῶν σου ἐµελέτων  
• διεπέτασα πρὸς σὲ τὰς χεῖράς µου ἡ ψυχή µου ὡς γῆ ἄνυδρός σοι 
• ταχὺ εἰσάκουσόν µου Κύριε ἐξέλιπε τὸ πνεῦµά µου. 
• µὴ ἀποστρέψῃς τὸ πρόσωπόν σου ἀπ' ἐµοῦ καὶ ὁµοιωθήσοµαι τοῖς 

καταβαίνουσιν εἰς λάκκον  
• ἀκουστὸν ποίησόν µοι τὸ πρωΐ τὸ ἔλεός σου ὅτι ἐπὶ σοὶ ἤλπισα  
• γνώρισόν µοι Κύριε ὁδὸν ἐν ᾗ πορεύσοµαι ὅτι πρὸς σὲ ᾖρα τὴν ψυχήν µου  
• ἐξελοῦ µε ἐκ τῶν ἐχθρῶν µου Κύριε πρὸς σὲ κατέφυγον  
• δίδαξόν µε τοῦ ποιεῖν τὸ θέληµά σου ὅτι σὺ εἶ ὁ Θεός µου  
• τὸ πνεῦµά σου τὸ ἀγαθὸν ὁδηγήσει µε ἐν γῇ εὐθείᾳ ἕνεκεν τοῦ ὀνόµατός σου 

Κύριε ζήσεις µε  
• ἐν τῇ δικαιοσύνῃ σου ἐξάξεις ἐκ θλίψεως τὴν ψυχήν µου καὶ ἐν τῷ ἐλέει σου 

ἐξολοθρεύσεις τοὺς ἐχθρούς µου καὶ ἀπολεῖς πάντας τοὺς θλίβοντας τὴν 
ψυχήν µου ὅτι ἐγὼ δοῦλός σου εἰµί.  

Καὶ πάλιν 
• Εἰσάκουσόν µου Κύριε, ἐν τῇ δικαιοσύνῃ σου καὶ µὴ εἰσέλθῃς εἰς κρίσιν µετὰ 

τοῦ δούλου σου. (δίς).  
• Τὸ πνεῦµά σου τὸ ἀγαθὸν ὁδηγήσει µε ἐν γῇ εὐθείᾳ΄ 
  

Δόξα Πατρί... Καὶ νῦν...  
Ἀλληλούϊα, Ἀλληλούϊα, Ἀλληλούϊα. Δόξα σοι ὁ Θεός (ἐκ γ').  
Ἡ ἐλπὶς ἡµῶν, Κύριε, δόξα σοι.  

Mετὰ τὸν Ἑξάψαλµον συναπτὴ µεγάλη καὶ ἡ Ἐκφώνησις 
Ὅτι πρέπει σοι πᾶσα δόξα...  

Καὶ ψάλλοµεν ἀργῶς καὶ µετὰ µέλους εἰς ἦχον πλ.δ’ δὶς τὸ µέγα 
Ἀλληλουάριον καὶ δὶς τὸ µικρόν µετὰ τῶν στίχων αὐτοῦ. 

 ὁ α’ χορός 
Στίχ. α'. Ἐκ νυκτὸς ὀρθρίζει τὸ πνεῦµά µου πρὸς σέ, ὁ Θεός, διότι φῶς τὰ 
προστάγµατά σου ἐπὶ τῆς γῆς. Ἀλληλούϊα.(τρίς) 

ὁ β’ χορός 
Στίχ. β'. Δικαιοσύνην µάθετε, οἱ ἐνοικοῦντες ἐπὶ τῆς γῆς. Ἀλληλούϊα.(τρίς) 

ὁ α’ χορός 
Στίχ. γ'. Ζῆλος λήψεται λαὸν ἀπαίδευτον, καὶ νῦν πῦρ τοὺς ὑπεναντίους ἔδεται, 
Ἀλληλούϊα. (τρίς) 

ὁ β’ χορός 
Στίχ. δ'. Πρόσθες αὐτοῖς κακά, Κύριε, πρόσθες αὐτοῖς κακά, τοῖς ἐνδόξοις τῆς 
γῆς. Ἀλληλούϊα. (τρίς) 

ὁ α’ χορός 
 Εἴθ' οὕτω, τὸ παρὸν Τροπάριον, µετὰ µέλους καὶ αὐτό. 

 Ἦχος πλ.δ’  
Ἰδοὺ ὁ Νυµφίος ἔρχεται ἐν τῷ µέσῳ τῆς νυκτός, καὶ µακάριος ὁ δοῦλος, ὃν 
εὑρήσει γρηγοροῦντα, ἀνάξιος δὲ πάλιν, ὃν εὑρήσει ῥᾳθυµοῦντα. Βλέπε οὖν 
ψυχή µου, µὴ τῷ ὕπνῳ κατενεχθῇς, ἵνα µὴ τῷ θανάτῳ παραδοθῇς, καὶ τῆς 
βασιλείας ἔξω κλεισθῇς, ἀλλὰ ἀνάνηψον κράζουσα. Ἅγιος, Ἅγιος, Ἅγιος εἶ ὁ 
Θεός ἡµῶν, δυνάµει τοῦ Σταυροῦ Σου καὶ σῶσον ἡµᾶς.( Ἀργόν) 

ὁ β’ χορός 
Δόξα Πατρί... 

Ἰδοὺ ὁ Νυµφίος ἔρχεται ἐν τῷ µέσῳ τῆς νυκτός, καὶ µακάριος ὁ δοῦλος, ὃν 
εὑρήσει γρηγοροῦντα, ἀνάξιος δὲ πάλιν, ὃν εὑρήσει ῥᾳθυµοῦντα. Βλέπε οὖν 
ψυχή µου, µὴ τῷ ὕπνῳ κατενεχθῇς, ἵνα µὴ τῷ θανάτῳ παραδοθῇς, καὶ τῆς 
βασιλείας ἔξω κλεισθῇς, ἀλλὰ ἀνάνηψον κράζουσα. Ἅγιος, Ἅγιος, Ἅγιος εἶ ὁ 
Θεός ἡµῶν, ( πρεσβείαις τοῦ Ἁγίου ἢ τῆς Ἁγίας...κλπ) σῶσον ἡµᾶς.( Ἀργόν) 

ὁ α’ χορός 
Καὶ νῦν... 

Ἰδοὺ ὁ Νυµφίος ἔρχεται ἐν τῷ µέσῳ τῆς νυκτός, καὶ µακάριος ὁ δοῦλος, ὃν 
εὑρήσει γρηγοροῦντα, ἀνάξιος δὲ πάλιν, ὃν εὑρήσει ῥᾳθυµοῦντα. Βλέπε οὖν 
ψυχή µου, µὴ τῷ ὕπνῳ κατενεχθῇς, ἵνα µὴ τῷ θανάτῳ παραδοθῇς, καὶ τῆς 
βασιλείας ἔξω κλεισθῇς, ἀλλὰ ἀνάνηψον κράζουσα. Ἅγιος, Ἅγιος, Ἅγιος εἶ ὁ 
Θεός ἡµῶν, διὰ τῆς Θεοτόκου ἐλέησον ἡµᾶς.(Σύντοµον)  

Συναπτὴ µικρά καὶ ἡ Ἐκφώνησις 
  Ὅτι σὸν τὸ κράτος...  

ὁ α’ χορός  
Κάθισµα  Ἦχος γ’  

Τὴν ὡραιότητα ( Μέλος ἀργὸν εἱρµολογικὸν) 
Πόρνη προσῆλθέ σοι, µύρα σὺν δάκρυσι, κατακενοῦσά σου ποσὶ φιλάνθρωπε, 
καὶ δυσωδίας τῶν κακῶν, λυτροῦται τῇ κελεύσει σου, πνέων δὲ τὴν χάριν σου, 
µαθητής ὁ ἀχάριστος, ταύτην ἀποβάλλεται, καὶ βορβόρῳ συµφύρεται, 
φιλαργυρίᾳ ἀπεµπολῶν σε. Δόξα Χριστὲ τῇ εὐσπλαγχνίᾳ σου.  

ὁ β’ χορός 
Κάθισµα  Ἦχος δ’ 

Ταχὺ προκατάλαβε ( Μέλος ἀργὸν εἱρµολογικὸν) 
Ἰούδας ὁ δόλιος, φιλαργυρίας ἐρῶν, προδοῦναί σε Κύριε, τὸν θησαυρὸν τῆς 
ζωῆς, δολίως ἐµελέτησεν. Ὅθεν καὶ παροινήσας, τρέχει πρὸς Ἰουδαίους, λέγει 
τοῖς παρανόµοις. Τί µοι θέλετε δοῦναι, κἀγὼ παραδώσω ὑµῖν, εἰς τὸ σταυρῶσαι 
αὐτόν;  

ὁ α’ χορός 
Κάθισµα  Ἦχος α’ 
Δόξα Πατρί... 

Τὸν τάφον σου Σωτὴρ  ( Μέλος ἀργὸν εἱρµολογικὸν)  
Ἡ Πόρνη ἐν κλαυθµῷ, ἀνεβόα οἰκτίρµον, ἐκµάσσουσα θερµῶς, τοὺς ἀχράντους 
σου πόδας, θριξὶ τῆς κεφαλῆς αὐτῆς, καὶ ἐκ βάθους στενάζουσα. Μὴ ἀπώσῃ µε, 
µηδὲ βδελύξῃ Θεέ µου, ἀλλὰ δέξαι µε, µετανοοῦσαν, καὶ σῶσον, ὡς µόνος 
φιλάνθρωπος.  

ὁ β’ χορός 
Καὶ νῦν... Πάλιν τὸ αὐτὸ 

Ἡ Πόρνη ἐν κλαυθµῷ...  

Εὐαγγέλιον τοῦ Ὄρθρου 
Ἐκ τοῦ κατὰ Ἰωάννην 

Τῷ καιρῷ ἐκείνῳ, ἐµαρτύρει ὁ ὄχλος ὁ ὄχλος ὁ ὢν µετὰ τοῦ Ἰησοῦ ὅτε τὸν 
Λάζαρον ἐφώνησεν ἐκ τοῦ µνηµείου καὶ ἤγειρεν αὐτὸν ἐκ νεκρῶν. Διὰ τοῦτο 
[καὶ] ὑπήντησεν αὐτῷ ὁ ὄχλος ὅτι ἤκουσαν τοῦτο αὐτὸν πεποιηκέναι τὸ 
σηµεῖον. Οἱ οὖν Φαρισαῖοι εἶπον πρὸς ἑαυτούς͵ Θεωρεῖτε ὅτι οὐκ ὠφελεῖτε 
οὐδέν; ἴδε, ὁ κόσµος ὀπίσω αὐτοῦ ἀπῆλθεν. ῏Ησαν δέ τινες Ἕλληνες ἐκ τῶν 
ἀναβαινόντων, ἵνα προσκυνήσωσιν ἐν τῇ ἑορτῇ·οὗτοι οὖν προσῆλθον Φιλίππῳ 
τῷ ἀπὸ Βηθσαϊδὰ τῆς Γαλιλαίας͵ καὶ ἠρώτων αὐτὸν λέγοντες΄ Κύριε͵ θέλοµεν 
τὸν Ἰησοῦν ἰδεῖν. Ἔρχεται ὁ Φίλιππος καὶ λέγει τῷ Ἀνδρέᾳ· ἔρχεται Ἀνδρέας καὶ 
Φίλιππος καὶ λέγουσιν τῷ Ἰησοῦ. Ὁ δὲ Ἰησοῦς ἀποκρίνατο αὐτοῖς λέγων΄ 
Ἐλήλυθεν ἡ ὥρα ἵνα δοξασθῇ ὁ Υἱὸς τοῦ ἀνθρώπου. Ἀµὴν ἀµὴν λέγω ὑµῖν͵ ἐὰν 
µὴ ὁ κόκκος τοῦ σίτου πεσὼν εἰς τὴν γῆν ἀποθάνῃ͵ αὐτὸς µόνος µένει· ἐὰν δὲ 
ἀποθάνῃ͵ πολὺν καρπὸν φέρει. Ὁ φιλῶν τὴν ψυχὴν αὐτοῦ ἀπολέσει αὐτήν͵ καὶ 
ὁ µισῶν τὴν ψυχὴν αὐτοῦ ἐν τῷ κόσµῳ τούτῳ, εἰς ζωὴν αἰώνιον φυλάξει αὐτήν. 
Ἐὰν ἐµοὶ διακονῇ τις ͵ ἐµοὶ ἀκολουθείτω΄ καὶ ὅπου εἰµὶ ἐγὼ ἐκεῖ καὶ ὁ διάκονος ὁ 
ἐµὸς ἔσται· ἐάν τις ἐµοὶ διακονῇ τιµήσει αὐτὸν ὁ Πατήρ. Νῦν ἡ ψυχή µου 
τετάρακται. καὶ τί εἴπω; Πάτερ͵ σῶσόν µε ἐκ τῆς ὥρας ταύτης΄ ἀλλὰ διὰ τοῦτο 
ἦλθον εἰς τὴν ὥραν ταύτην. Πάτερ͵ δόξασόν σου τὸ ὄνοµα. Ἦλθεν οὖν φωνὴ ἐκ 
τοῦ οὐρανοῦ΄ Καὶ ἐδόξασα καὶ πάλιν δοξάσω. Ὁ οὖν ὄχλος ὁ ἑστὼς καὶ ἀκούσας 
ἔλεγεν βροντὴν γεγονέναι· ἄλλοι ἔλεγον͵ Ἄγγελος αὐτῷ λελάληκεν. Ἀπεκρίθη 

ὁ Ἰησοῦς καὶ εἶπεν΄ Οὐ δι΄ ἐµὲ αὕτη ἡ φωνὴ γέγονεν, ἀλλὰ δι΄ ὑµᾶς. Νῦν κρίσις 
ἐστὶ τοῦ κόσµου τούτου΄ νῦν ὁ ἄρχων τοῦ κόσµου τούτου ἐκβληθήσεται ἔξω· 
κἀγὼ ἐὰν ὑψωθῶ ἐκ τῆς γῆς͵ πάντας ἑλκύσω πρὸς ἐµαυτόν. (Τοῦτο δὲ ἔλεγε, 
σηµαίνων ποίῳ θανάτῳ ἔµελλεν ἀποθνῄσκειν). Ἀπεκρίθη αὐτῷ ὁ ὄχλος΄ Ἡµεῖς 
ἠκούσαµεν ἐκ τοῦ νόµου ὅτι ὁ Χριστὸς µένει εἰς τὸν αἰῶνα΄ καὶ πῶς σὺ λέγεις 
ὅτι δεῖ ὑψωθῆναι τὸν Υἱὸν τοῦ ἀνθρώπου; τίς ἐστιν οὗτος ὁ Υἱὸς τοῦ ἀνθρώπου; 
Εἶπεν οὖν αὐτοῖς ὁ Ἰησοῦς΄ Ἔτι µικρὸν χρόνον τὸ φῶς µεθ’ ὑµῶν ἐστι΄ 
περιπατεῖτε ὡς τὸ φῶς ἔχετε͵ ἵνα µὴ σκοτία ὑµᾶς καταλάβῃ· καὶ ὁ περιπατῶν ἐν 
τῇ σκοτίᾳ, οὐκ οἶδεν ποῦ ὑπάγει. Ἕως τὸ φῶς ἔχετε͵ πιστεύετε εἰς τὸ φῶς͵ ἵνα 
υἱοὶ φωτὸς γένησθε. Ταῦτα ἐλάλησεν Ἰησοῦς͵ καὶ ἀπελθὼν ἐκρύβη ἀπ΄ αὐτῶν. 
Τοσαῦτα δὲ αὐτοῦ σηµεῖα πεποιηκότος ἔµπροσθεν αὐτῶν, οὐκ ἐπίστευον εἰς 
αὐτόν΄ ἵνα ὁ λόγος Ἡσαΐου τοῦ Προφήτου πληρωθῇ, ὃν εἶπε΄ Κύριε͵ τίς 
ἐπίστευσεν τῇ ἀκοῇ ἡµῶν, καὶ ὁ βραχίων κυρίου τίνι ἀπεκαλύφθη; Διὰ τοῦτο 
οὐκ ἠδύναντο πιστεύειν͵ ὅτι πάλιν εἶπεν Ἡσαΐας΄ Τετύφλωκεν αὐτῶν τοὺς 
ὀφθαλµοὺς καὶ πεπώρωκεν αὐτῶν τὴν καρδίαν͵ ἵνα µὴ ἴδωσι τοῖς ὀφθαλµοῖς, 
καὶ νοήσωσι τῇ καρδίᾳ, καὶ ἐπιστραφῶσι͵ καὶ ἰάσοµαι αὐτούς. Ταῦτα εἶπεν 
Ἡσαΐας͵ ὅτι εἶδε τὴν δόξαν αὐτοῦ͵ καὶ ἐλάλησε περὶ αὐτοῦ. Ὅµως µέντοι καὶ ἐκ 
τῶν ἀρχόντων πολλοὶ ἐπίστευσαν εἰς αὐτόν΄ ἀλλὰ διὰ τοὺς Φαρισαίους οὐχ 
ὡµολόγουν, ἵνα µὴ ἀποσυνάγωγοι γένωνται· ἠγάπησαν γὰρ τὴν δόξαν τῶν 
ἀνθρώπων µᾶλλον ἤπερ τὴν δόξαν τοῦ Θεοῦ. Ἰησοῦς δὲ ἔκραξε καὶ εἶπεν΄ Ὁ 
πιστεύων εἰς ἐµὲ, οὐ πιστεύει εἰς ἐµὲ, ἀλλ’ εἰς τὸν πέµψαντά µε͵ καὶ ὁ θεωρῶν 
ἐµὲ, θεωρεῖ τὸν πέµψαντά µε. Ἐγὼ φῶς εἰς τὸν κόσµον ἐλήλυθα͵ ἵνα πᾶς ὁ 
πιστεύων εἰς ἐµὲ ἐν τῇ σκοτίᾳ µὴ µείνῃ. Καὶ ἐάν τίς µου ἀκούσῃ τῶν ῥηµάτων 
καὶ µὴ πιστεύσῃ͵ ἐγὼ οὐ κρίνω αὐτόν. Οὐ γὰρ ἦλθον ἵνα κρίνω τὸν κόσµον, ἀλλ΄ 
ἵνα σώσω τὸν κόσµον. Ὁ ἀθετῶν ἐµὲ, καὶ µὴ λαµβάνων τὰ ῥήµατά µου ἔχει τὸν 
κρίνοντα αὐτόν· ὁ λόγος ὃν ἐλάλησα ἐκεῖνος κρινεῖ αὐτὸν ἐν τῇ ἐσχάτῃ ἡµέρᾳ· 
ὅτι ἐγὼ ἐξ ἐµαυτοῦ οὐκ ἐλάλησα͵ ἀλλ΄ ὁ πέµψας µε Πατὴρ αὐτός µοι ἐντολὴν 
ἔδωκε, τί εἴπω, καὶ τί λαλήσω. Καὶ οἶδα, ὅτι ἡ ἐντολὴ αὐτοῦ ζωὴ αἰώνιός ἐστιν΄ ἃ 
οὖν ἐγὼ λαλῶ͵ καθὼς εἴρηκέν µοι ὁ Πατήρ͵ οὕτω λαλῶ.  
ὁ Ν’ ψαλµὸς χῦµα καὶ εὐθὺς τὸ ἑπόµενον Τριῴδιον (εἰς ἓξ ἢ τέσσαρα ) µετά 
τῶν εἱρµῶν  

Ποίηµα Κοσµᾶ Μοναχοῦ 
ὁ α’χορὸς 

ᾠδὴ α'  Ἦχος β'. Ὁ Εἱρµὸς 
Τῆς Πίστεως ἐν πέτρᾳ µε στερεώσας, ἐπλάτυνας τὸ στόµα µου ἐπ' ἐχθρούς µου, 
εὐφράνθη γὰρ τὸ πνεῦµά µου ἐν τῷ ψάλλειν, οὐκ ἔστιν ἅγιος, ὡς ὁ Θεὸς ἡµῶν, 
καὶ οὐκ ἔστι δίκαιος, πλήν σου Κύριε.  

ὁ β’χορὸς 
Τῆς Πίστεως ἐν πέτρᾳ µε στερεώσας... 

ὁ α’χορὸς 
Στίχ. Δόξα Σοι ὁ Θεὸς ἡµῶν, δόξα Σοι 

Ἐν κενοῖς τὸ συνέδριον τῶν ἀνόµων, καὶ γνώµῃ συναθροίζεται κακοτρόπῳ, 
κατάκριτον τὸν ῥύστην σε ἀποφῆναι Χριστέ, ᾧ ψάλλοµεν΄ Σὺ εἶ Θεὸς ἡµῶν, καὶ 
οὐκ ἔστιν ἅγιος, πλήν σου Κύριε.  

ὁ β’χορὸς 
Στίχ.  Δόξα Σοι ὁ Θεὸς ἡµῶν, δόξα Σοι 

Ἐν κενοῖς τὸ συνέδριον τῶν ἀνόµων...  
ὁ α’χορὸς 

Δόξα Πατρὶ καὶ Υἱῷ καὶ Ἁγίῳ Πνεύµατι. 
Τὸ δεινὸν βουλευτήριον τῶν ἀνόµων, σκέπτεται, θεοµάχου ψυχῆς ὑπάρχον, ὡς 
δύσχρηστον τὸν δίκαιον ἀποκτεῖναι, Χριστόν, ᾧ ψάλλοµεν΄ Σὺ εἶ Θεὸς ἡµῶν, καὶ 
οὐκ ἔστιν ἅγιος, πλήν σου Κύριε. 

ὁ β’χορὸς 
Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων, ἀµήν. 

Τὸ δεινὸν βουλευτήριον τῶν ἀνόµων... 
ὁ α’χορὸς 

Καταβασία 
Τῆς Πίστεως ἐν πέτρᾳ µε στερεώσας, ἐπλάτυνας τὸ στόµα µου ἐπ' ἐχθρούς µου, 
εὐφράνθη γὰρ τὸ πνεῦµά µου ἐν τῷ ψάλλειν, οὐκ ἔστιν ἅγιος, ὡς ὁ Θεὸς ἡµῶν, 
καὶ οὐκ ἔστι δίκαιος, πλήν σου Κύριε.  

Συναπτὴ µικρά καὶ ἡ Ἐκφώνησις 
Σὺ γὰρ εἶ ὁ Βασιλεύς...   
Κοντάκιον  Ἦχος δ' 

Ὁ ὑψωθεὶς  
Ὑπὲρ τὴν Πόρνην Ἀγαθὲ ἀνοµήσας, δακρύων ὄµβρους οὐδαµῶς σοι προσῆξα, 
ἀλλὰ σιγῇ δεόµενος προσπίπτω σοι, πόθῳ ἀσπαζόµενος, τοὺς ἀχράντους σου 
πόδας, ὅπως µοι τὴν ἄφεσιν, ὡς Δεσπότης παράσχῃς, τῶν ὀφληµάτων κράζοντι 
Σωτήρ. Ἐκ τοῦ βορβόρου τῶν ἔργων µου ῥῦσαί µε.  

Ὁ Οἶκος 
Ὁ µετὰ τρίτον οὐρανὸν 

Ἡ πρῴην ἄσωτος Γυνή, ἐξαίφνης σώφρων ὤφθη, µισήσασα τὰ ἔργα, τῆς 
αἰσχρᾶς ἁµαρτίας, καὶ ἡδονὰς τοῦ σώµατος, διενθυµουµένη τὴν αἰσχύνην τὴν 
πολλήν, καὶ κρίσιν τῆς κολάσεως, ἣν ὑποστῶσι πόρνοι καὶ ἄσωτοι, ὧνπερ 
πρῶτος πέλω, καὶ πτοοῦµαι, ἀλλ' ἐµµένω τῇ φαύλῃ συνηθείᾳ ὁ ἄφρων, ἡ πόρνη 
δὲ γυνή, καὶ πτοηθεῖσα, καὶ σπουδάσασα ταχύ, ἦλθε βοῶσα πρὸς τὸν Λυτρωτήν. 
Φιλάνθρωπε καὶ οἰκτίρµον, ἐκ τοῦ βορβόρου τῶν ἔργων µου ῥῦσαί µε.  

Συναξάριον 
Τῇ ΙΕ’ τοῦ αὐτοῦ µηνός, Μνήµη τοῦ Ἁγίου Μάρτυρος Κρήσκεντος, τοῦ ἐν 
Μύροις τῆς Λυκίας.  

Στίχοι 
Θάµβος βλέπειν Κρήσκεντα τοῦ πυρὸς µέσον,  
Ἡγούµενον λειµῶνα τερπνὸν τὴν φλόγα.  
Κάτθανε καὶ Κρήσκης πέµπτῃ δεκάτῃ πυρὶ λαύρῳ.  

 
Τῇ αὐτῇ ἡµέρᾳ, Μνήµη τῶν Ἁγίων Μαρτύρων γυναικῶν, Βασιλίσσης καὶ 
Ἀναστασίας.  

Στίχοι 
Ἀµνοῦ Θεοῦ σφάττουσιν ἀµνάδας δύο,  
Ἀναστασίαν καὶ Βασίλισσαν ἅµα.  

 
Τῇ αὐτῇ ἡµέρᾳ, Μνήµη τοῦ ἐν Ἁγίοις Πατρὸς ἡµῶν Λεωνίδου, Ἐπισκόπου 
Ἀθηνῶν.  

Στίχοι 
Σκότος συνέσχε τὰς Ἀθήνας ἀθρόον,  
Δύναντος αὐταῖς ἡλίου Λεωνίδου.  

 
Τῇ αὐτῇ ἡµέρᾳ, Μνήµη τῶν Ἁγίων Μαρτύρων Θεοδώρου Πρεσβυτέρου, καὶ 
Παυσολυπίου.  

Στίχοι 
Παυσολυπίῳ καὶ Θεοδώρῳ θύτῃ,  
Δῶρόν τι παυσίλυπον ὄντως τὸ ξίφος. 
 

Τῇ ἁγίᾳ καὶ µεγάλῃ Τετάρτῃ, τῆς ἀλειψάσης τὸν Κύριον µύρῳ Πόρνης 
γυναικός, µνείαν ποιεῖσθαι οἱ θειότατοι Πατέρες ἐθέσπισαν, ὅτι πρὸ τοῦ 
σωτηρίου Πάθους µικρὸν τοῦτο γέγονε.  

Στίχοι 
Γυνή, βαλοῦσα σώµατι Χριστοῦ µύρον,  
Τὴν Νικοδήµου προὔλαβε σµυρναλόην. 
 

Ἀλλ' ὁ τῷ, νοητῷ µύρῳ χρισθείς, Χριστὲ ὁ Θεός, τῶν ἐπιῤῥύτων παθῶν 
ἐλευθέρωσον, καὶ ἐλέησον ἡµᾶς, ὡς µόνος ἅγιος, καὶ φιλάνθρωπος. Ἀµήν. 

ὁ β’ χορὸς 
ᾠδὴ η’  Ὁ εἱρµὸς 

Ῥῆµα τυράννου, ἐπεὶ ὑπερίσχυσεν, ἑπταπλασίως κάµινος, ἐξεκαύθη ποτέ, ἐν ᾗ 
Παῖδες οὐκ ἐφλέχθησαν, βασιλέως πατήσαντες δόγµα, ἀλλ' ἐβόων. Πάντα τὰ 
ἔργα Κυρίου, τὸν Κύριον ὑµνεῖτε, καὶ ὑπερυψοῦτε εἰς πάντας τοὺς αἰῶνας. 

ὁ α’ χορὸς 
Ῥῆµα τυράννου, ἐπεὶ ὑπερίσχυσεν… 

ὁ β’ χορὸς 
Στίχ.  Δόξα Σοι ὁ Θεὸς ἡµῶν, δόξα Σοι. 

Ἀποκενοῦσα, Γυνὴ µύρον ἔντιµον, δεσποτικῇ καὶ θείᾳ, φρικτῇ κορυφῇ, Χριστὲ 
τῶν ἰχνῶν σου ἐπελάβετο, τῶν ἀχράντων, κεχραµέναις παλάµαις, καὶ ἐβόα. 
Πάντα τὰ ἔργα Κυρίου, τὸν Κύριον ὑµνεῖτε, καὶ ὑπερυψοῦτε εἰς πάντας τοὺς 
αἰῶνας.  

ὁ α’ χορὸς 
Στίχ.  Δόξα Σοι ὁ Θεὸς ἡµῶν, δόξα Σοι. 

Ἀποκενοῦσα, Γυνὴ µύρον ἔντιµον... 
ὁ β’ χορὸς 

Στίχ.  Εὐλογοῦµεν Πατέρα ,Υἱὸν καὶ Ἅγιον Πνεῦµα τὸν Κύριον. 
Δάκρυσι πλύνει, τοὺς πόδας τοῦ πλάσαντος, ἁµαρτίαις ὑπεύθυνος, καὶ 
ἐκµάσσει θριξί, διὸ τῶν ἐν βίῳ οὐ διήµαρτε, πεπραγµένων τῆς ἀπολυτρώσεως, 
ἀλλ' ἐβόα. Πάντα τὰ ἔργα Κυρίου, τὸν Κύριον ὑµνεῖτε, καὶ ὑπερυψοῦτε εἰς 
πάντας τοὺς αἰῶνας.    

ὁ α’χορὸς 
Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων, ἀµήν. 

Ἱερουργεῖται, τὸ λύτρον εὐγνώµονι, ἐκ σωτηρίων σπλάγχνων τε, καὶ δακρύων 
πηγῆς, ἐν ᾗ διὰ τῆς ἐξαγορεύσεως, ἐκπλυθεῖσα οὐ κατῃσχύνετο, ἀλλ' ἐβόα. 
Πάντα τὰ ἔργα Κυρίου, τὸν Κύριον ὑµνεῖτε, καὶ ὑπερυψοῦτε εἰς πάντας τοὺς 
αἰῶνας. 

ὁ β’χορὸς 
Στίχ.  Αἰνοῦµεν, εὐλογοῦµεν,  προσκυνοῦµεν τὸν Κύριον  

Καταβασία 
Ῥῆµα τυράννου, ἐπεὶ ὑπερίσχυσεν, ἑπταπλασίως κάµινος, ἐξεκαύθη ποτέ, ἐν ᾗ 
Παῖδες οὐκ ἐφλέχθησαν, βασιλέως πατήσαντες δόγµα, ἀλλ' ἐβόων. Πάντα τὰ 
ἔργα Κυρίου, τὸν Κύριον ὑµνεῖτε, καὶ ὑπερυψοῦτε εἰς πάντας τοὺς αἰῶνας. 

Τὴν Θεοτόκον καὶ µητέρα τοῦ φωτὸς... 
ᾠδὴ θ' 

ὁ α’χορὸς 
Ψυχαῖς καθαραῖς, καὶ ἀῤῥυπώτοις χείλεσι, δεῦτε µεγαλύνωµεν τὴν ἀκηλίδωτον, 
καὶ ὑπέραγνον Μητέρα τοῦ Ἐµµανουήλ, δι' αὐτῆς τῷ ἐξ αὐτῆς, προσφέροντες 
πρεσβείαν τεχθέντι. Φεῖσαι τῶν ψυχῶν ἡµῶν, Χριστὲ ὁ Θεός, καὶ σῶσον ἡµᾶς.  

 ὁ β’χορὸς 
Ψυχαῖς καθαραῖς, καὶ ἀῤῥυπώτοις χείλεσι... 

ὁ α’χορὸς 
Στίχ.  Δόξα Σοι ὁ Θεὸς ἡµῶν, δόξα Σοι 

Ἀγνώµων φανεὶς καὶ πονηρὸς ζηλότυπος, δῶρον ἀξιόθεον λογοπραγεῖ, δι' οὗ 
ὀφειλέσιον ἐλύθη ἁµαρτηµάτων, καπηλεύων ὁ δεινός Ἰούδας τὴν φιλόθεον 
χάριν. Φεῖσαι τῶν ψυχῶν ἡµῶν, Χριστὲ ὁ Θεός, καὶ σῶσον ἡµᾶς. 

ὁ β’ χορὸς 
Στίχ.   Δόξα Σοι ὁ Θεὸς ἡµῶν, δόξα Σοι 

Ἀγνώµων φανεὶς καὶ πονηρὸς ζηλότυπος... 
ὁ α’ χορὸς 

Δόξα Πατρὶ καὶ Υἱῷ καὶ Ἁγίῳ Πνεύµατι 
Λέγει πορευθεὶς τοῖς παρανόµοις ἄρχουσι. Τί µοι δοῦναι θέλετε κἀγὼ Χριστὸν 
ὑµῖν, τὸν ζητούµενον, τοῖς θέλουσι παραδώσω; οἰκειότητα Χριστοῦ, Ἰούδας 
ἀντωσάµενος χρυσοῦ. Φεῖσαι τῶν ψυχῶν ἡµῶν, Χριστὲ ὁ Θεός, καὶ σῶσον ἡµᾶς.  

ὁ β’ χορὸς 
Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων, ἀµήν. 

Ὢ πηρωτικῆς, φιλαργυρίας ἄσπονδε! λήθης ὅθεν ἔτυχες, ὅτι ψυχῆς, οὐδ' ὃς 
ἰσοστάσιος ὁ Κόσµος, ὡς ἐδιδάχθης, ἀπογνώσει γὰρ σαὐτόν, ἐβρόχισας ἀνάψας 
προδότα. Φεῖσαι τῶν ψυχῶν ἡµῶν, Χριστὲ ὁ Θεός, καὶ σῶσον ἡµᾶς.  

ὁ α’χορὸς 
Καταβασία 

Ψυχαῖς καθαραῖς, καὶ ἀῤῥυπώτοις χείλεσι, δεῦτε µεγαλύνωµεν τὴν ἀκηλίδωτον, 
καὶ ὑπέραγνον Μητέρα τοῦ Ἐµµανουήλ, δι' αὐτῆς τῷ ἐξ αὐτῆς, προσφέροντες 
πρεσβείαν τεχθέντι. Φεῖσαι τῶν ψυχῶν ἡµῶν, Χριστὲ ὁ Θεός, καὶ σῶσον ἡµᾶς.   

 Συναπτὴ µικρά καὶ ἡ Ἐκφώνησις 
Ὅτι σὲ αἰνοῦσι πᾶσαι αἱ δυνάµεις...  

Ἐξαποστειλάριον αὐτόµελον 
ὁ α’χορὸς 
Ἦχος γ' 

Τὸν νυµφῶνά σου βλέπω, Σωτήρ µου κεκοσµηµένον, καὶ ἔνδυµα οὐκ ἔχω, ἵνα 
εἰσέλθω ἐν αὐτῷ, λάµπρυνόν µου τὴν στολὴν τῆς ψυχῆς, Φωτοδότα, καὶ σῶσόν 
µε.  

ὁ β’χορὸς 
Τὸν νυµφῶνά σου βλέπω, Σωτήρ µου κεκοσµηµένον, καὶ ἔνδυµα οὐκ ἔχω, ἵνα 
εἰσέλθω ἐν αὐτῷ, λάµπρυνόν µου τὴν στολὴν τῆς ψυχῆς, Φωτοδότα, καὶ σῶσόν 
µε. 

 ὁ α’χορὸς 
Τὸν νυµφῶνά σου βλέπω, Σωτήρ µου κεκοσµηµένον, καὶ ἔνδυµα οὐκ ἔχω, ἵνα 
εἰσέλθω ἐν αὐτῷ, λάµπρυνόν µου τὴν στολὴν τῆς ψυχῆς... 

ὁ β’χορὸς 
...Φωτοδότα, καὶ σῶσόν µε.  

ΑΙΝΟΙ 
ὁ α’ χορός 
Ἦχος α’.  

Πᾶσα πνοὴ αἰνεσάτω τὸν Κύριον. Αἰνεῖτε τὸν Κύριον ἐκ τῶν οὐρανῶν· αἰνεῖτε 
αὐτὸν ἐν τοῖς ὑψίστοις. Σοὶ πρέπει ὕµνος τῷ Θεῷ.  

ὁ β’ χορός 
Αἰνεῖτε αὐτόν, πάντες οἱ Ἄγγελοι αὐτοῦ· αἰνεῖτε αὐτόν, πᾶσαι αἱ δυνάµεις 
αὐτοῦ. Σοὶ πρέπει ὕµνος τῷ Θεῷ.  

ὁ α’ χορός 
Στιχηρὰ Ἰδιόµελα 

Στίχ. Αἰνεῖτε αὐτὸν ἐπὶ ταῖς δυναστείαις αὐτοῦ, αἰνεῖτε αὐτὸν κατὰ τὸ πλῆθος 
τῆς µεγαλωσύνης αὐτοῦ. 
Σὲ τὸν τῆς Παρθένου Υἱόν, Πόρνη ἐπιγνοῦσα Θεὸν ἔλεγεν, ἐν κλαυθµῷ 
δυσωποῦσα, ὡς δακρύων ἄξια πράξασα. Διάλυσον τὸ χρέος, ὡς κἀγὼ τοὺς 
πλοκάµους, ἀγάπησον φιλοῦσαν, τὴν δικαίως µισουµένην, καὶ πλησίον 
τελωνῶν σε κηρύξω, Εὐεργέτα φιλάνθρωπε.  

ὁ β’ χορός 
Στίχ. Αἰνεῖτε αὐτὸν ἐν ἤχῳ, σάλπιγγος, αἰνεῖτε αὐτὸν ἐν ψαλτηρίῳ καὶ κιθάρᾳ. 
Τὸ πολυτίµητον µύρον, ἡ Πόρνη ἔµιξε µετὰ δακρύων, καὶ ἐξέχεεν εἰς τοὺς 
ἀχράντους πόδας σου, καταφιλοῦσα΄ ἐκείνην εὐθὺς ἐδικαίωσας, ἡµῖν δὲ 
συγχώρησιν δώρησαι, ὁ παθὼν ὑπὲρ ἡµῶν, καὶ σῶσον ἡµᾶς. 

ὁ α’ χορός 
Στίχ. Αἰνεῖτε αὐτὸν ἐν τυµπάνῳ καὶ χορῷ, αἰνεῖτε αὐτὸν ἐν χορδαῖς καὶ ὀργάνῳ. 
Ὅτε ἡ ἁµαρτωλός, προσέφερε τὸ µύρον, τότε ὁ µαθητής, συνεφώνει τοῖς 
παρανόµοις, ἡ µὲν ἔχαιρε κενοῦσα τὸ πολύτιµον, ὁ δὲ ἔσπευδε πωλῆσαι τὸν 
ἀτίµητον, αὕτη τὸν Δεσπότην ἐπεγίνωσκεν, οὗτος τοῦ Δεσπότου ἐχωρίζετο, 
αὕτη ἠλευθεροῦτο, καὶ ὁ Ἰούδας δοῦλος ἐγεγόνει τοῦ ἐχθροῦ, δεινὸν ἡ ῥαθυµία! 
µεγάλη ἡ µετάνοια! ἣν µοι δώρησαι Σωτήρ, ὁ παθὼν ὑπὲρ ἡµῶν, καὶ σῶσον 
ἡµᾶς.   

ὁ β’ χορός 
Στίχ. Αἰνεῖτε αὐτὸν ἐν κυµβάλοις εὐήχοις, αἰνεῖτε αὐτὸν ἐν κυµβάλοις 
ἀλαλαγµοῦ. Πᾶσα πνοὴ αἰνεσάτω τὸν Κύριον. 
Ὢ τῆς Ἰούδα ἀθλιότητος! ἐθεώρει τὴν Πόρνην φιλοῦσαν τὰ ἴχνη, καὶ ἐσκέπτετο 
δόλῳ, τῆς προδοσίας τὸ φίληµα, ἐκείνη τοὺς πλοκάµους διέλυσε, καὶ οὗτος τῷ 
θυµῷ ἐδεσµεῖτο, φέρων ἀντὶ µύρου, τὴν δυσώδη κακίαν, φθόνος γὰρ οὐκ οἶδε, 
προτιµᾶν τὸ συµφέρον. Ὢ τῆς Ἰούδα ἀθλιότητος! ἀφ' ἧς ῥῦσαι ὁ Θεὸς τὰς ψυχὰς 
ἡµῶν.  

ὁ α’χορὸς 
Δόξα Πατρὶ καὶ Υἱῷ καὶ Ἁγίῳ Πνεύµατι. 

Ἦχος β' 
Ἡ ἁµαρτωλὸς ἔδραµε πρὸς τὸ µύρον πριάσασθαι, πολύτιµον µύρον, τοῦ µυρίσαι 
τὸν εὐεργέτην, καὶ τῷ µυρεψῷ ἐβόα. Δὸς µοι τὸ µύρον, ἵνα ἀλείψω κἀγὼ τὸν 
ἐξαλείψαντά µου πάσας τὰς ἁµαρτίας.  

ὁ β’χορὸς 
Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων, ἀµήν. 

Ἦχος πλ. β' 
Ἡ βεβυθισµένῃ τῇ ἁµαρτίᾳ, εὗρέ σε λιµένα τῆς σωτηρίας, καὶ µύρον σὺν 
δάκρυσι κενοῦσά σοι ἐβόα. Ἴδε ὁ τῶν ἁµαρτανόντων τὴν µετάνοιαν φέρων, 
ἀλλὰ Δέσποτα διάσωσόν µε, ἐκ τοῦ κλύδωνος τῆς ἁµαρτίας, διὰ τὸ µέγα σου 
ἔλεος.   

Ὁ προεστὼς: 
Σοὶ δόξα πρέπει, Κύριε, ὁ Θεὸς ἡµῶν, καὶ σοὶ τὴν δόξαν ἀναπέµποµεν, τῷ 
Πατρί, καὶ τῷ Υἱῶ, καὶ τῷ Ἁγίῳ Πνεύµατι, νῦν, καὶ ἀεί, καὶ εἰς τοὺς αἰῶνας τῶν 
αἰώνων. Ἀµήν. 
  

Ὁ Ἀναγνώστης χῦµα τὸ 
Δόξα ἐν ὑψίστοις Θεῷ καὶ ἐπὶ γῆς εἰρήνη ἐν ἀνθρώποις εὐδοκία. Ὑµνοῦµεν σε, 
εὐλογοῦµέν σε, προσκυνοῦµέν σε, δοξολογοῦµέν σε, εὐχαριστοῦµέν σοι, διὰ τὴν 
µεγάλην σου δόξαν. Κύριε Βασιλεῦ, ἐπουράνιε Θεέ, πάτερ παντοκράτορ, Κύριε 
Υἱὲ µονογενές, Ἰησοῦ Χριστέ, καὶ Ἅγιον Πνεῦµα. Κύριε ὁ Θεός, ὁ ἀµνὸς τοῦ 
θεοῦ, ὁ Υἱός τοῦ Πατρός, ὁ αἴρων τὴν ἁµαρτίαν τοῦ κόσµου, ἐλέησον ἡµᾶς, ὁ 
αἴρων τὰς ἁµαρτίας τοῦ κόσµου. Πρόσδεξαι τὴν δέησιν ἡµῶν, ὁ καθήµενος ἐν 
δεξιᾷ τοῦ Πατρός, καὶ ἐλέησον ἡµᾶς. Ὅτι σὺ εἶ µόνος Ἅγιος, σὺ εἶ µόνος Κύριος, 
Ἰησοῦς Χριστός, εἰς δόξαν Θεοῦ Πατρός. Ἀµήν. Καθ' ἑκάστην ἡµέραν εὐλογήσω 
σε, καὶ αἰνέσω τὸ ὄνοµά σου εἰς τὸν αἰῶνα καὶ εἰς τὸν αἰῶνα τοῦ αἰῶνος. Κύριε, 
καταφυγὴ ἐγενήθης ἡµῖν ἐν γενεᾷ καὶ γενεᾷ. Ἐγὼ εἶπα. Κύριε, ἐλέησόν µε, 
ἴασαι τὴν ψυχήν µου, ὅτι ἥµαρτόν σοι. Κύριε, πρὸς σὲ κατέφυγον, δίδαξόν µε τοῦ 

ποιεῖν τὸ θέληµά σου, ὅτι σὺ εἶ ὁ Θεός µου. Ὅτι παρὰ σοὶ πηγὴ ζωῆς. ἐν τῷ φωτί 
σου ὀψόµεθα φῶς. Παράτεινον τὸ ἔλεός σου τοῖς γινώσκουσί σε. 
Καταξίωσον, Κύριε, ἐν τῇ ἡµέρᾳ ταύτῃ ἀναµαρτήτους φυλαχθῆναι ἡµᾶς. 
Εὐλογητὸς εἶ, Κύριε, ὁ Θεὸς τῶν Πατέρων ἡµῶν, καὶ αἰνετὸν καὶ δεδοξασµένον 
τὸ ὄνοµά σου εἰς τοὺς αἰῶνας. Ἀµήν. Γένοιτο, Κύριε, τὸ ἔλεός σου ἐφ' ἡµᾶς, 
καθάπερ ἠλπίσαµεν ἐπὶ σέ. Εὐλογητὸς εἶ, Κύριε, δίδαξόν µε τὰ δικαιώµατά σου. 
Εὐλογητὸς εἶ, Δέσποτα, συνέτισόν µε τὰ δικαιώµατά σου. Εὐλογητὸς εἶ, Ἅγιε, 
φώτισόν µε τοῖς δικαιώµασί σου. Κύριε, τὸ ἔλεός σου εἰς τὸν αἰῶνα, τὰ ἔργα τῶν 
χειρῶν σου µὴ παρίδῃς. Σοὶ πρέπει αἶνος, σοὶ πρέπει ὕµνος, σοὶ δόξα πρέπει, τῷ 
Πατρὶ καὶ τῷ Υἱῷ, καὶ τῷ Ἁγίῳ Πνεύµατι, νῦν, καὶ ἀεί, καὶ εἰς τοὺς αἰῶνας τῶν 
αἰώνων. Ἀµήν. 

Πληρώσωµεν τὴν ἑωθινήν...Σὸν γὰρ ἐστὶν... 

Εἰς τὰ Ἀπόστιχα 
ὁ β’ χορὸς 

Ἰδιόµελα  Ἦχος πλ. β' 
Σήµερον ὁ Χριστός, παραγίνεται ἐν τῇ οἰκίᾳ τοῦ Φαρισαίου, καὶ γυνὴ 
ἁµαρτωλὸς προσελθοῦσα, τοῖς ποσὶν ἐκυλινδοῦτο βοῶσα. Ἴδε τὴν 
βεβυθισµένην τῇ ἁµαρτίᾳ, τὴν ἀπηλπισµένην διὰ τὰς πράξεις, τὴν µὴ 
βδελυχθεῖσαν παρὰ τῆς σῆς ἀγαθότητος, καὶ δός µοι Κύριε, τὴν ἄφεσιν τῶν 
κακῶν, καὶ σῶσόν µε. 

ὁ α’ χορὸς 
Στίχ. α'. Ἐνεπλήσθηµεν τὸ πρωΐ τοῦ ἐλέους σου, Κύριε, καὶ ἠγαλλιασάµεθα καὶ 
ηὐφράνθηµεν ἐν πάσαις ταῖς ἡµέραις ἡµῶν. 

 Ἦχος ὁ αὐτὸς 
Ἥπλωσεν ἡ Πόρνη, τὰς τρίχας σοὶ τῷ Δεσπότῃ, ἥπλωσεν Ἰούδας, τὰς χεῖρας 
τοῖς παρανόµοις, ἡ µέν, λαβεῖν τὴν ἄφεσιν, ὁ δέ, λαβεῖν ἀργύρια. Διό σοι 
βοῶµεν, τῷ πραθέντι καὶ ἐλευθερώσαντι ἡµᾶς, Κύριε δόξα σοι.  

ὁ β’ χορὸς 
Στίχ. β'. Εὐφρανθείηµεν, ἀνθ’ ὧν ἡµερῶν ἐταπείνωσας ἡµᾶς, ἐτῶν, ὧν εἴδοµεν 
κακά, καὶ ἴδε ἐπὶ τοὺς δούλους σου καὶ ἐπὶ τὰ ἔργα σου, καὶ ὁδήγησον τοὺς υἱοὺς 
αὐτῶν. 

Ἦχος ὁ αὐτὸς 
Προσῆλθε γυνὴ δυσώδης καὶ βεβορβορωµένη, δάκρυα προχέουσα ποσί σου 
Σωτήρ, τὸ Πάθος καταγγέλλουσα. Πῶς ἀτενίσω σοι τῷ Δεσπότη; αὐτὸς γὰρ 
ἐλήλυθας, σῶσαι πόρνην, ἐκ βυθοῦ θανοῦσάν µε ἀνάστησον, ὁ τὸν Λάζαρον 
ἐγείρας, ἐκ τάφου τετραήµερον, δέξαι µε τὴν τάλαιναν, Κύριε καὶ σῶσόν µε.  

ὁ α’ χορὸς 
Στίχ. γ'. Καὶ ἔστω ἡ λαµπρότης Κυρίου τοῦ Θεοῦ ἡµῶν ἐφ' ἡµᾶς, καὶ τὰ ἔργα 
τῶν χειρῶν ἡµῶν κατεύθυνον ἐφ' ἡµᾶς, καὶ τὸ ἔργον τῶν χειρῶν ἡµῶν 
κατεύθυνον. 

Ἦχος ὁ αὐτὸς 
Ἡ ἀπεγνωσµένη διὰ τὸν βίον, καὶ ἐπεγνωσµένη διὰ τὸν τρόπον, τὸ µύρον 
βαστάζουσα, προσῆλθέ σοι βοῶσα. Μή µε τὴν πόρνην ἀποῤῥίψης, ὁ τεχθεὶς ἐκ 
Παρθένου, µή µου τὰ δάκρυα παρίδῃς, ἡ χαρὰ τῶν Ἀγγέλων, ἀλλὰ δέξαι µε 
µετανοοῦσαν, ἣν οὐκ ἀπώσω ἁµαρτάνουσαν Κύριε, διὰ τὸ µέγα σου ἔλεος.  

ὁ β’ χορὸς 
Δόξα Πατρὶ καὶ Υἱῷ καὶ Ἁγίῳ Πνεύµατι. 

ὁ α’ χορὸς 
Καὶ νῦν καὶ ἀεὶ καὶ εἰς τοὺς αἰῶνας τῶν αἰώνων, ἀµήν. 

ὁ β’ χορὸς 
ἦχος πλ.δ’ 

Ποίηµα Κασσιανῆς Μοναχῆς 
Κύριε, ἡ ἐν πολλαῖς ἁµαρτίαις περιπεσοῦσα γυνή, τὴν σὴν αἰσθοµένη θεότητα, 
µυροφόρου ἀναλαβοῦσα τάξιν, ὀδυροµένη µύρα σοι, πρὸ τοῦ ἐνταφιασµοῦ 
κοµίζει. Οἴµοι! λέγουσα, ὅτι νύξ µοι, ὑπάρχει, οἶστρος ἀκολασίας, ζοφώδης τε 
καὶ ἀσέληνος, ἔρως τῆς ἁµαρτίας. Δέξαι µου τὰς πηγὰς τῶν δακρύων, ὁ 
νεφέλαις διεξάγων τῆς θαλάσσης τὸ ὕδωρ, κάµφθητί µοι πρὸς τοὺς στεναγµοὺς 
τῆς καρδίας, ὁ κλίνας τοὺς οὐρανούς, τῇ ἀφάτῳ σου κενώσει, καταφιλήσω τοὺς 
ἀχράντους σου πόδας, ἀποσµήξω τούτους δὲ πάλιν, τοῖς τῆς κεφαλῆς µου 
βοστρύχοις, ὧν ἐν τῷ παραδείσῳ Εὔα τὸ δειλινόν, κρότον τοῖς ὠσὶν ἠχηθεῖσα, τῷ 
φόβῳ ἐκρύβη. Ἁµαρτιῶν µου τὰ πλήθη καὶ κριµάτων σου ἀβύσσους, τίς 
ἐξιχνιάσει ψυχοσῶστα Σωτήρ µου; Μή µε τὴν σὴν δούλην παρίδῃς, ὁ ἀµέτρητον 
ἔχων τὸ ἔλεος.  
Ὁ προεστὼς: 
 Ἀγαθὸν τὸ ἐξοµολογεῖσθαι τῷ Κυρίῳ, καὶ ψάλλειν τῷ ὀνόµατί σου Ὕψιστε. τοῦ 
ἀναγγέλλειν τὸ πρωΐ τὸ ἔλεός σου, καὶ τὴν ἀλήθειάν σου κατὰ νύκτα. 
  

Μεθ' ὅ, Τρισάγιον. Παναγία Τριάς, Πάτερ ἡµῶν, Ὅτι σοῦ ἐστιν. 
Ὑπὲρ τὴν Πόρνην Ἀγαθὲ ἀνοµήσας δακρύων ὄµβρους οὐδαµῶς σοι προσῆξα, 
ἀλλὰ σιγῇ δεόµενος προσπίπτω σοι, πόθῳ ἀσπαζόµενος, τοὺς ἀχράντους σου 
πόδας, ὅπως µοι τὴν ἄφεσιν, ὡς Δεσπότης παράσχῃς, τῶν ὀφληµάτων κράζοντι 
Σωτήρ. Ἐκ τοῦ βορβόρου τῶν ἔργων µου ῥῦσαί µε.  

 
 τὸ Κύριε ἐλέησον ιβ’. Δόξα Πατρὶ… Καὶ νῦν… Τήν τιµιωτέραν..., 
Ἐν ὀνόµατι Κυρίου εὐλόγησον, Πάτερ. 
 



20 

ὁ Προεστώς: Ὁ ὢν εὐλογητὸς...Ἐπουράνιε Βασιλεῦ...κλπ. 
 

Ἀπόλυσις 
«…᾽Ερχόµενος ὁ Κύριος ἐπί τό ἑκούσιον πάθος...». 

  
 Ο ΕΝ ΑΘΗΝΑΙΣ  

